
Prezident İlham Əliyevin bu ilin altı ayı-
nın yekunlarına həsr olunan müşavirədəki 
çıxışında səsləndirdiyi bu sözlər bir 
tərəfdən ölkəmizin sülh siyasətinə 
sadiqliyindən, xalqımızın qurub-yaratmaq 
xarakterindən xəbər verirsə, digər tərəfdən, 
respublikamızın iqtisadi güc-qüdrətini 
göstərir. Qarabağ və Şərqi Zəngəzurda 
Vətən müharibəsindən ötən müddətdə 
sürətlə aparılan genişmiqyaslı bərpa 
layihələri də bunun bariz ifadəsidir. 

Yeri gəlmişkən, Qarabağ və ətraf 
ərazilərdəki yaşayış sahələri və infrast-
ruktur, maddi-mədəni nümunələr işğal 
dövründə tamamilə dağıdılıb, daş-daş 
üstdə belə saxlanılmayıb. Məsələn, həmin 
dövrdə Kəlbəcər və Laçında 32 su-elektrik 
stansiyası sıradan çıxarılıb. Azərbaycan 
dövləti tərəfindən qələbədən dərhal sonra 
bu istiqamətdə mühüm tədbirlər həyata ke-
çirilib. Düşməndən təmizlənən torpaqlarda 
energetika sektorunun yüksək səviyyədə 
qurulması diqqət mərkəzində saxlanılıb. 

Qarabağ və Şərqi Zəngəzurun 
bərpası ilə bağlı gələn ilin təkliflərinin 
də yaxın aylarda ölkə rəhbərinə təqdim 
ediləcəyi gözlənir. İnfrastruktur, yaşayış 
binaları, kəndlərin qurulması - bütün bu 
layihələrin maliyyə təminatının büdcədə 
ifadə ediləcəyi nəzərdə tutulur. Bununla 
əlaqədar dövlət başçısı deyib: “Biz bu il 
infrastruktur layihələri ilə daha çox məşğul 
idik. Buna baxmayaraq, Şuşa şəhərində 
dövlət vəsaiti xətti ilə yaşayış kompleksi-
nin tikintisinə də artıq başlamışıq. Ağdam 
şəhərində isə özəl sektor xətti ilə yaşayış 
binalarının tikintisinə başlamışıq. Ona görə 
dövlət büdcəsində bu məsələlər nəzərə 
alınmalıdır. Burada da azad edilmiş torpaq-

larda binaların inşasında, o cümlədən digər 
layihələrin icraatında özəl sektor və dövlət 
tərəfdaşlığı çox vacib ola bilər...”.

Hazırda Qarabağ və ətraf rayonlarda 
bərpa-quruculuq işləri plan üzrə aparılır. 
Artıq yaşayış binalarının inşası sürətlə 
icra edilir. Ağalı kəndi məskunlaşdırılır, 
yeni yaradılacaq yaşayış sahələrinin 
yerləri müəyyənləşdirilir. Həmçinin tarixi 
abidələrin bərpası hazırlanan cədvəl üzrə 
həyata keçirilir. Bir sözlə, qarşıya qoyulan 
əsas vəzifə Qarabağ və Şərqi Zəngəzuru 
dünyanın ən abad, ən gözəl bölgələrindən 
birinə çevirməkdir. Prezident İlham Əliyev 
müşavirədə bununla bağlı deyib: “Qeyd 
etdiyim kimi, bu bölgə nəinki Azərbaycan 
üçün, dünya üçün nümunəvi bölgə 
olacaq. Biz hər şeyi planlı şəkildə edirik. 
Əlbəttə ki, tələsirik, amma, eyni zamanda, 
tələskənliyə yol vermirik. Bütün tender 
prosedurları keçməlidir, şəffaflıq tam təmin 
edilməlidir, orada heç bir inhisarçılıq ol-
mamalıdır. Açıq tender prosedurları təmin 
edilir və ediləcək. İctimaiyyətə müntəzəm 
olaraq məlumat verilməlidir və veriləcək”.

Dövlətimizin başçısı çıxışında Qarabağ 
və Şərqi Zəngəzurla bağlı görülən işlər ara-
sında ərzaq təhlükəsizliyi məsələlərinə də 
xüsusi önəm verildiyini bildirib. Ölkə rəhbəri 
artıq bütün dünyanın üzləşdiyi bu problemin 
həlli istiqamətində Azərbaycanın da ciddi 
tədbirlər həyata keçirdiyini, bunun respubli-
kamızın taxılın idxalından böyük dərəcədə 
asılılığı ilə bağlı olduğunu söyləyib. Eyni 
zamanda, bu asılılığı aradan qaldırmaq 
üçün indi proqram hazırlandığını, həm 
azad edilmiş torpaqlarda, həm də ölkəmizin 
digər yerlərində vaxt itirmədən, tezliklə 
taxıl istehsalını artırmaq barədə müəyyən 

layihələrin reallaşdırıldığını diqqətə çatdırıb. 
Prezident İlham Əliyev daha sonra vurğu-
layıb: “Mənə verilən son məlumata görə, 
bu il heç vaxt istifadə olunmayan təqribən 
100 min hektarda taxıl, yəni, buğda, arpa, 
dənli bitkilər əkiləcək. Bu da bizim ərzaq 
təhlükəsizliyimizi gücləndirəcəkdir”.

Düşməndən təmizlənən torpaqlarda 
sənayenin inkişafı da diqqətdə saxla-
nılır. Cəbrayıl və Ağdam rayonlarında 
artıq bu istiqamətdə işlər gedir. Bölgədə 
sənayeləşmə prosesinin mərhələli şəkildə 
aparılacağı nəzərdə tutulur. Abadlıq və 
quruculuq işlərinin həyata keçirilməsi üçün 
ilkin mərhələdə tikinti şirkətləri prosesə qo-
şulur. Nəzərə alsaq ki, əhali tezliklə işğal-
dan azad edilmiş ərazilərə qayıdacaq, belə 
olan halda, onların ərzağa olan tələbatının 
təmin edilməsi xüsusi diqqətdə saxlanılır. 
Bu baxımdan, növbəti mərhələdə kənd 
təsərrüfatı məhsullarının emalı, yüngül və 
qida sənayesinin formalaşdırılması prose-
sinin həyata keçirilməsi nəzərdə tutulur. 

Yeri gəlmişkən, indi ölkəmizdə 5 
sənaye parkı - Sumqayıt Kimya, Pirallahı, 
Mingəçevir, Qaradağ, Balaxanı sənaye 
parkları fəaliyyət göstərir. İqtisadiyyatın 
inkişafına, ixrac potensialının artırılması-
na, rəqabətqabiliyyətli məhsul istehsalına 
önəmli töhfə verən sənaye parklarının 
sırasına “Ağdam Sənaye Parkı” və “Araz 
Vadisi İqtisadi Zonası” Sənaye Parkı da 
qoşulur. Beləliklə, bu gün respublikada 7 
sənaye parkı var.

“Ağdam Sənaye Parkı”nın təməli 
dövlətimizin başçısı tərəfindən ötən il ma-
yın 28-də qoyulub. Xatırladaq ki, bu park 
Qarabağın yenidən qurulmasında mühüm 
rol oynayacaq. Burada sosial və texniki 
zonalar, TIR parkı və tikinti materiallarının 
satışı bazasının yaradılması bölgənin iqti-
sadi inkişafını sürətləndirmək baxımından 
mühüm önəm daşıyacaq. Bununla yanaşı, 
kənd təsərrüfatı məhsullarının qablaşdı-
rılması, meyvə-tərəvəz konservlərinin, ət 
və süd məhsullarının, şərab, yem, gübrə 

istehsalı və emalının, həmçinin soyudu-
cu kameraların təşkili isə regionun aqrar 
sektorunun dirçəldilməsinə əsaslı təsir 
göstərəcək. 

Ağdamda sənaye parkının yaradılması 
geostrateji baxımdan da böyük əhəmiyyət 
daşıyır. Buradakı qida sektoru, kənd 
təsərrüfatı məhsullarının istehsalı və emalı, 
inşaat materiallarının istehsalı nəzərdə 
tutulur. Bu isə makroiqtisadi göstəricidə 
qeyri-neft sektorunun çəkisinə xüsusi təsir 
edəcək.

“Ağdam Sənaye Parkı” investorların 
cəlb edilməsi, yeni iş yerlərinin açılması, 
bölgədə iqtisadi gücün yenidən bərqərar 
olması, müasir çağırışlar nəzərə alınmaqla 
sənayenin modernləşdirilməsi baxımın-
dan mühüm əhəmiyyət kəsb edir. Parkın 
yaradılması ilə sənayenin innovasiyalar 
əsasında inkişafını təmin edəcək imkanlar 
formalaşır. 

Azərbaycan Prezidenti müşavirədə 
Qarabağ və Şərqi Zəngəzurda gedən 
abadlıq-quruculuq layihələrinin icrası, 
məskunlaşmadan sonra həyata keçiriləcək 
tədbirlərlə bağlı da müvafiq struktur 
rəhbərlərinə zəruri tapşırıqlarını verib. Belə 
ki, dövlətimizin başçısı hər bir sahə üzrə 
yaradılan daimi iş yerlərində o rayonlardan 
olan insanların çalışmalarına xüsusi diqqət 
yetirilməsinin vacibliyini, keçmiş məcburi 
köçkünlər arasında ixtisaslar üzrə seçim 
aparılmasının önəmini vurğulayıb: “İndi Ağ-
dam şəhərində sürətlə məktəb tikilir. Orada 
kim dərs deyəcək? Ağdamdan olan, orada 
yaşamış müəllimlər və yaxud onların uşaq-
ları, onların nəvələri. Bax, buna xüsusilə 
fikir vermək lazımdır. Biz bu yolla keçmiş 
məcburi köçkünləri öz doğma torpaqlarına 
daha da tez qaytaracaq və eyni zaman-
da, onları iş yerləri ilə təmin edəcəyik. 
İndi Şuşa şəhərində xəstəxana, məktəb, 
bir neçə mədəniyyət obyekti tikilir. Orada 
çalışacaq insanların, əlbəttə ki, əksəriyyəti 
şuşalılar olmalıdır. Buna fikir verin. Çünki 
bu, çox vacib olan məsələdir”.

Prezident İlham Əliyev müşavirədə 
Azərbaycan-Ermənistan arasında 
postmünaqişə dövrünün vəziyyətinə də 
toxunub. Dövlət başçısı cari ilin altı ayında 
iki ölkə əlaqələrinin normallaşdırılması 
istiqamətində müəyyən addımlar atıldığına 
baxmayaraq, real nəticə əldə edilmədiyini, 
işğalçı dövlətin hələ də məcburən üzərinə 
götürdüyü öhdəlikləri yerinə yetirmədiyini 
vurğulayıb. Ölkə rəhbəri Azərbaycanın 
təşəbbüsü ilə delimitasiya üzrə işçi 
qrupların birinci görüşünün keçirilməsini 
müsbət addım kimi qiymətləndirərək, o 
zaman Ermənistan tərəfinin buna o qədər 
də meyilli olmadığını, görüşün ölkəmizin 
səyi ilə gerçəkləşdiyini bildirib: “Əlbəttə, bu 
görüş daha çox tanışlıq xarakteri daşı-
yırdı. Gələn ay ikinci görüşün keçirilməsi 
nəzərdə tutulur. Hesab edirəm ki, ikinci gö-
rüş artıq praktik məsələlərin müzakirəsinə 
həsr olunacaqdır. Əlbəttə, bu formatda 

olan əməkdaşlıqdan biz hələ ki, tez nəticə 
gözləmirik, çünki delimitasiya uzun bir 
prosesdir. Amma hər halda bu proses 
başlayıb, biz bunu uğurlu inkişaf kimi 
qiymətləndirə bilərik”.

Yeri gəlmişkən, xatırladaq ki,  Prezident 
İlham Əliyev Vətən müharibəsi ilə ədalətin 
bərpa olunmasından, parlaq qələbə 
əldə edilməsindən sonra ordusu və 
iqtisadiyyatı acınacaqlı duruma düşən 
Ermənistana vəziyyətdən çıxmağın 
yeganə yolunu sülh müqaviləsinin bağlan-
masında gördüyünü dəfələrlə xatırladıb, 
Qarabağın təhlükəsizlik, sabitlik və sülh 
şəraitində inkişafı məsələlərini önə çəkib. 
Dövlətimizin başçısı ayrı-ayrı çıxışla-
rında bu istiqamətdə göstərilən bütün 
müsbət səyləri, etimadyaratma tədbirlərini 
dəstəkləyib, Azərbaycanın sülh danışıqları 
üçün konkret prosesə başlamağa, müm-
kün sülh sazişini hazırlamağa və bu saziş 
üçün bütün zəruri elementləri həll etməyə 
daim hazır olduğunu diqqətə çatdırıb. Ölkə 
rəhbəri, həmçinin həssas məsələ olan 
delimitasiya ilə bağlı işçi qrupunun, birgə 
komissiyanın tez bir zamanda təşkilinin va-
cibliyini də dönə-dönə qeyd edib. Prezident 
İlham Əliyev bütün bu məsələlərlə bağlı 
konkret fikirlərini Ermənistanın baş naziri 
Nikol Paşinyanla, habelə ayrı-ayrı dövlət 
başçıları, nüfuzlu beynəlxalq təşkilatların 
rəhbərləri ilə söhbətlərində açıq-aydın 
vurğulayıb. 

Qeyd edək ki, Azərbaycanla 
Ermənistan arasında sülh razılaşması-
nın əsas komponentini ölkəmizin irəli 
sürdüyü 5 maddədən ibarət təklif təşkil 
edir. Burada əsas məqam Azərbaycanın 
ərazi bütövlüyünün şərtləndirilməsidir. 
Ümumiyyətlə, sülh razılaşmasının 
əsas komponentində iki dövlət arasın-
da münasibətlərin normallaşması üçün 
ölkələrin bir-birlərinin suverenliyi, ərazi 
bütövlüyü, beynəlxalq sərhədlərinin 
toxunulmazlığı və siyasi müstəqilliyini 

qarşılıqlı şəkildə tanıması məsələsi, 
dövlətlərin bir-birlərinə qarşı ərazi iddia-
larının olmamasının qarşılıqlı təsdiqi və 
gələcəkdə belə bir iddianın qaldırılmaya-
cağına dair hüquqi öhdəliyin götürülməsi 
öz aydın ifadəsini tapıb. Bununla bərabər, 
dövlətlərarası münasibətlərdə bir-birlərinin 
təhlükəsizliyinə hədə törətməkdən, siyasi 
müstəqillik və ərazi bütövlüyünə qarşı 
hədə və gücdən istifadə etməkdən, habelə 
BMT Nizamnaməsinin məqsədlərinə uyğun 
olmayan digər hallardan çəkinilməsi qarşı-
ya önəmli vəzifə kimi qoyulub.

Nəhayət, sülh razılaşmasının əsas 
komponentində dövlət sərhədinin deli-
mitasiyası və demarkasiyası, diplomatik 
münasibətlərin qurulmasının, nəqliyyat və 
digər müvafiq kommunikasiyaların açıl-
ması, qurulması, habelə qarşılıqlı maraq 
doğuran digər sahələrdə əməkdaşlığın 
yaradılmasının zəruriliyi diqqətə çatdırılıb. 

Onu da deyək ki, sonuncu Brüssel 
razılaşmasında əldə olunan müsbət 
nəticələr sırasında ərazilərin minalardan 
təmizlənməsi, itkin düşmüş şəxslərin 
tapılması, eləcədə quruculuq işlərində 
Azərbaycana dəstək göstərməsi də öz 
əksini tapıb. 

Dövlətimizin başçısı çıxışında 
ölkəmizin sülh təşəbbüsündə 5 maddənin 
bir neçə qonşu dövlətlə-Türkiyə, Rusiya 
və İranla müzakirə edildiyini, bu mövqe-
nin müdafiə olunduğunu, Avropa İttifaqı, 
Amerika Birləşmiş Ştatları kimi tərəfdaşlar 
tərəfindən də bu məsələnin dəstəkləndiyini 
diqqətə çatdırıb.  Prezident İlham Əliyev, 
eyni zamanda, müharibədən 1 il 8 ay 
ötməsinə baxmayaraq, Ermənistanın 
hərəkətində hər hansı bir müsbət məqamın 
nəzərə çarpmadığını da təəssüflə xa-
tırladıb: “Ancaq əfsuslar olsun ki, mənfi 
məqamlar daha çoxdur. Onlardan biri 
Ermənistanın 10 noyabr 2020-ci ildə 
imzalanmış Bəyannamədə təsbit edilən 
məsələlərdən boyun qaçırmasıdır. 10 
noyabr Bəyannaməsi faktiki olaraq 
Ermənistanın kapitulyasiya aktıdır və 
müharibədə məğlub edilmiş tərəf kimi 
Ermənistan öz üzərinə öhdəliklər götürüb. 
Bu öhdəliklər orada açıq-aydın göstərilir. 
Onlardan biri erməni silahlı qüvvələrinin 
Qarabağdan çıxarılmasıdır. Bu günə qədər 
bu məsələ öz həllini tapmayıb...”.

Prezident İlham Əliyev müşavirədə 
10 noyabr Bəyannaməsində öz ifadəsini 
tapan Zəngəzur dəhlizinin reallaşdırılması 
ilə bağlı Ermənistan tərəfindən heç bir 
işin görülmədiyini, indiyədək adıçəkilən 
dəhlizin Mehri hissəsində tikiləcək dəmir 
yolunun texniki-iqtisadi əsaslandırılmasının 
hazırlanmadığını, həmçinin avtomobil 
yolunun marşrutunun ölkəmizə verilməsi 
ilə əlaqədar işğalçı dövlətin öhdəliyi yerinə 
yetirmədiyini də diqqətə çatdırıb. 

Vaqif BAYRAMOV, 
“Xalq qəzeti” 

Qarabağ və Şərqi Zəngəzurun sürətlə 
yenidən qurulması prioritet vəzifədir 

Qarabağ və Şərqi Zəngəzurda bütün işlər 
plan üzrə gedir. İnfrastruktur işləri - artıq 
yaşayış binalarının inşasına başlanılıb, Ağalı 
kəndi istifadəyə verilib, beş şəhərin Baş 
planı təsdiqlənib, yeni yaradılacaq kəndlərin 
yerləri müəyyən edilib. Ola bilsin ki, biz bu il 
yeni kəndlərin inşası, yaradılması ilə məşğul 
olacağıq. Həmçinin tarixi abidələrin bərpası. 
Yəni, burada hər şey plan üzrə gedir. Qeyd 
etdiyim kimi, bu bölgə nəinki Azərbaycan 
üçün, dünya üçün nümunəvi bölgə olacaq. 
Biz hər şeyi planlı şəkildə edirik. Əlbəttə ki, 
tələsirik, amma, eyni zamanda, tələskənliyə yol 
vermirik.

İlham ƏLİYEV 
Azərbaycan Respublikasının Prezidenti

“Biz Qarabağı, Zəngəzuru yenidən qururuq, yenidən qurmalıyıq. 
Buna nə qədər vəsait lazımdır. Hamısını öz hesabımıza edirik, 1 il 8 
ay ərzində hələ bir dənə də kömək görməmişik. Heç bir yerdən heç 
kim bizə bir manat yardım etməyib, hamısını özümüz edirik. Şəhərləri 
qururuq, kəndləri qururuq, binalar tikirik və hələ nə qədər edəcəyik”. 

İqtisadi islahatlar idarəetmə sistemində 
çevikliyi, şəffaflığı daha da artırır

– Prezident İlham Əliyevin sədrliyi 
ilə bu ilin altı ayının yekunlarına həsr 
olunan müşavirədə bu barədə ətraflı 
bəhs edilib. Dövlətimizin başçısı 
giriş nitqində “kölgə iqtisadiyyatı” ilə 
mübarizədə yaxşı nəticələr əldə olunsa 
da, bununla əlaqədar narahatlıq do-
ğuran məsələlərin hələ də müşahidə 
edildiyini bildirib. Ölkə rəhbəri ümid 
bəslənilən bəzi kadrların bu etimadı 
doğrultmadıqlarını xatırladaraq, deyib: 
“Kölgə iqtisadiyyatı”, əlbəttə, hər ölkədə 
var, əsas məsələ onun həcmidir, 
dövlətin, hökumətin buna münasibətidir. 
Dövlətin və hökumətin buna münasibəti 
belədir ki, bu, Azərbaycanda olma-
malıdır və bizim əlimizdədir ki, bu, 
olmasın. Çünki texnologiyalar inkişaf 
edir, yeni nəzarət imkanları yaranır. 
Burada “kölgə iqtisadiyyatı” adlı mənfi 
faktor olmamalıdır, yaxud da minimuma 
endirilməlidir”.

Azərbaycan Prezidenti problemin 
həlli üçün, ilk növbədə, ən qabaqcıl 
texnologiyaların tətbiqinə xüsusi diqqət 
yetirilməsinin zəruriliyini vurğulaya-
raq, bu sahədə uçot, nəzarət və eyni 
zamanda, kadrların yerləşdirilməsinə 
mühüm əhəmiyyət verilməsini qeyd 
edib. 

Dövlət başçısı daha sonra bildirib 
ki, əgər quruma rəhbərlik edən kadr öz 
cibini düşünürsə, hansısa bir elektron 
nəzarətlə bunun qarşısını almaq müm-
kün deyil. Ona görə burada sadalanan 
amillərin vəhdəti olmalı, institusional 
tədbirlər, dövlət və ictimai nəzarət 
və kadrların düzgün seçilməsi önə 
çəkilməlidir. 

Ölkə rəhbəri daha sonra bildirib: 
“Ona görə hesab edirəm, baxmaya-
raq ki, büdcəmiz artıb, o cümlədən 
şəffaflıq nəticəsində böyük dərəcədə 

artıb, buna görə yenə də rezervlər var. 
“Kölgə iqtisadiyyatı” bu rezervləri faktiki 
olaraq dövlətdən götürüb kiminsə cibinə 
istiqamətləndirir. Buna son qoyulma-
lıdır və biz bütün imkanlardan istifadə 
etməliyik”.

Yeri gəlmişkən, son vaxtlar respub-
likada həyata keçirilən iqtisadi islahat-
lar sırasında vergi qanunvericiliyinin 
və inzibatçılığının təkmilləşdirilməsi 
istiqamətində görülən işlər xüsusi önəm 
daşıyır. Ona görə ki, vergi islahatları ilə 
bağlı gerçəkləşdirilən tədbirlər korrup-
siya, inhisarçılıq və ondan qaynaqla-
nan, ölkənin sosial-iqtisadi tərəqqisinin 
qarşısında buxova çevrilən neqativlərin 
aradan qaldırılmasına yönələn işlərin 
genişləndirilməsini tələb edir. Bunun 
əsas yolu isə sosial-iqtisadi islahatların 
dərinləşdirilməsi, iqtisadiyyatın liberal-
laşdırılması və rəqəmsallaşdırılmasının 
gücləndirilməsi, idarəetmə sistemində 
çevikliyin, şəffaflığın, hesabatlı-
lığın və məsuliyyətin artrılması, 
“kölgə iqtisadiyyatı”nın dairəsinin 
məhdudlaşdırılması kimi məsələlərin 
həllindən keçir. Hazırda vergi yükü-
nün azaldılması və vergiyə cəlbetmə 
işinin biznesin xeyrinə əsaslı şəkildə 
dəyişdirilməsi öz bəhrəsini verməkdədir. 

Bunu cari ilin iqtisadi yekunlarında 
öz ifadəsini tapan bəzi göstəricilər də 

aydın göstərir. Prezident İlham Əliyev 
müşavirədəki çıxışında bu məsələyə 
diqqət çəkərək deyir: “Ona görə iqtisadi 
sahədə aparılan islahatlar imkan verdi 
ki, 6 ayda vergilər sahəsində proqnoz-
dan əlavə 2 milyard manat pul yığıldı. 
Nə üçün? Çünki şəffaflıq var, dürüstlük 
var, hesabatlılıq var. Biznes dairələrinə 
bir neçə il bundan əvvəl möhlət 
verilmişdi ki, onlar da normal relslərə 
keçsinlər, daha o kölgə iqtisadiyyatın-
dan əl çəksinlər. Onlara himayədarlıq 
edənlərə də, necə deyərlər, dərs verildi. 
Ona görə 6 ayda 2 milyard manat 
əlavə ancaq vergi orqanları yığıbdır və 
biz bundan istifadə edirik. İlin sonuna 
hələ, təxminən 6 ay var. Budur, bizim 
maliyyə-iqtisadi imkanlarımızın əsas 
faktoru”.

Onu da qeyd edim ki, Prezident 
İlham Əliyevin 2021-ci il 2 fevral tarixli 
sərəncamı ilə təsdiq edilən “Azərbaycan 
2030: sosial-iqtisadi inkişafa dair Milli 
Prioritetlər” sənədində də ölkədə “kölgə 
iqtisadiyyatı” ilə sistemli mübarizənin 
davam etdirilməsi və ədalətli rəqabət 
mühitinin dəstəklənməsi qarşıya mü-
hüm vəzifə kimi qoyulub. 

Milli Prioritetlərdə, həmçinin 
vurğulanır ki, ortamüddətli dövrdə 
bu istiqamətdə ümumi bəyannamə 
sisteminə keçidin hüquqi əsaslarının 

yaradılması, kapital və əmlakın 
amnistiyası kimi tədbirlərin həyata 
keçirilməsi nəzərdə tutulur ki, bu da 
“kölgə iqtisadiyyatı” ilə mübarizənin da-
vam etdirilməsində və ədalətli rəqabət 
mühitinin dəstəklənməsində mühüm rol 
oynayacaq.

Qarşıdakı dövrdə investisiya 
qoyuluşunu təşviq edən əlavə xüsusi 
vergi imtiyazlarının yaradılması da 
nəzərdə tutulur. Belə ki, işğaldan azad 
edilən ərazilərin inkişafının təşviqi üçün 
xüsusi vergi rejiminin tətbiq olunması, 
yeni istehsal sahələrinin qurulması-
na görə kapital qoyuluşlarına uyğun 
güzəştlərə baxılması, turizmin inkişafı 
üçün vergi təşviqlərinin verilməsi, stra-
teji məhsulların istehsalı üzrə kapital 
qoyuluşunda ƏDV-nin sürətli bərpası və 
ya idxal əməliyyatları zamanı yara-
nan ƏDV borcları ilə əvəzləşdirilməsi 
tədbirlərinin ortamüddətli dövrdə həyata 
keçirilməsi planlaşdırılır.

Söhbəti qələmə aldı: 
V.BİNYATOĞLU, “Xalq qəzeti”

Qeyri-neft sektorunda çalışan işçilərin əməkhaqqının vergi 
sisteminə daxil olunması sayəsində bu sektor üzrə cari ilin ilk yarısın-
da daxilolmalar artıb. Bu isə ölkədə “kölgə iqtisadiyyatı”nın həcminin 
azalmasına gətirib çıxarıb. Bununla belə hesabat dövründə mövcud 
sahədə müəyyən problemlər də nəzərə çarpıb. AMEA Riyaziyyat və 
Mexanika İnstitutunun böyük elmi işçisi, mexanika üzrə fəlsəfə dok-
toru Emin Bağırov qeyd etdiyi bu məqamla bağlı daha sonra dedi:

İqtisadi və sosial siyasətimizin 
uğurları qürur doğurur 

Prezidentimizin rəhbərliyi ilə ölkəmizdə ol-
duqca uğurlu iqtisadi və sosial siyasət həyata 
keçirilir. Qarabağ müharibəsi qazilərinə, 
şəhid ailələrinə diqqət və qayğı daim artır. 
Əhalinin bu həssas seqmentinə dünyanın 
heç bir yerində Azərbaycanda olduğu qədər 
şərait yaradılmayıb, bizdəki kimi çox sayda 
mənzillər verilməyib, avtomobillər hədiyyə 
edilməyib. Azərbaycan vətəndaşları bunu 
görür, müşahidə edir və bu istiqamətdə atılan 
addımlardan son dərəcə məmnun qalırlar.

Hazırda Azərbaycan dövləti və xalqı əl-
ələ verib düşməndən qəhrəmancasına azad 

etdiyi doğma Qarabağı yenidən qurur. Dövlət 
başçımız bu barədə demişdir: “Biz Qarabağı, 
Zəngəzuru yenidən qururuq, yenidən qurma-
lıyıq. Buna nə qədər vəsait lazımdır. Hamısını 
öz hesabımıza edirik, 1 il 8 ay ərzində hələ bir 
dənə də kömək görməmişik. Heç bir yerdən 
heç kim bizə bir manat yardım etməyib, 
hamısını özümüz edirik. Şəhərləri qururuq, 
kəndləri qururuq, binalar tikirik və hələ nə 
qədər edəcəyik. Bununla paralel olaraq, sosial 
məsələləri həll edirik və edəcəyik, heç kimin 
bunda şübhəsi olmasın. Çünki yenə də bunu 
özümüzə mənəvi borc bilirik və bizim sosial 
siyasətimiz hər zaman belə olub”. 

Müşavirədə Prezidentimiz ərzaq 
təhlükəsizliyi məsələlərinə də toxunub. 
Bildirib ki, bu il bu problemlə bütün dünya 
üzləşib. Ölkəmizdə ərzaq təhlükəsizliyi ilə 
bağlı proqram hazırlanıb. Bu gün həm azad 
edilmiş torpaqlarda, həm də ölkəmizin digər 
yerlərində taxıl istehsalını artırmaq üçün ciddi 
işlər görülür. Bu il bu vaxta qədər heç vaxt 
istifadə olunmayan təqribən 100 min hektarda 
buğda, arpa, dənli bitkilər əkiləcək. Bu da, 
əlbəttə, bizim ölkənin ərzaq təhlükəsizliyini 
gücləndirəcək.

Tahir RZAYEV, 
Milli Məclisin Aqrar siyasət  

komitəsinin sədri

İyulun 15-də Azərbaycan Prezidenti İlham Əliyevin sədrliyi ilə bu ilin altı ayı-
nın yekunlarına həsr olunan müşavirə keçirilib. Dövlətimizin başçısı müşavirədə 
dərin məzmunlu giriş və yekun nitqləri söyləyib. Nazirlər Sahil Babayev və Mika-
yıl Cabbarov da rəhbərlik etdikləri qurumlarda görülən geniş işlər barədə hesabat 
veriblər. Möhtərəm Prezidentimiz giriş nitqinin əvvəlində bildirib ki, bu il bizim xarici 
siyasətimiz çox fəal olub və xarici siyasət istiqamətində yeni önəmli addımlar atılıb. 
Nəticədə ölkəmizin beynəlxalq nüfuzu daha da artıb. Bu il Avropa İttifaqı ilə fəal 
əməkdaşlıq aparılıb, qardaş Türkiyə, digər türk dövlətləri, eləcə də qonşu ölkələrlə 
hərtərəfli əlaqələrimiz daha da güclənib. 

19 iyul 2022-ci il, çərşənbə axşamı4


